
Bhavalinga Mahimanuvarnanam

భావలిఙ్గమహిమానువర్ణనమ్ 

శ్రీమన్నిర్మలభావలిఙ్గమమరారాధ్యం   ప్రసన్నం  సదా
పూజ్యం మత్కులసమ్భవైరనుదినం  త్యక్త్వాఽన్యదేవార్చనమ్ ।

ఏవం శఙ్కరశాసనం చ న సముల్లఙ్ఘయం   శివాసంయుతః
శమ్భుర్నృత్యతి లిఙ్గమేతదమలం  దృష్ట్వా  సురాభీష్టదః  ॥ ౧॥

ఏతద్దర్శనమాత్రతోఽపి   సకలాభీష్టామ్బురాశిః  స్వయం
నిత్యం స్వాఙ్గణమేత్య  భావలలితం లిఙ్గం  ప్రపశ్యత్యయమ్  ।

స్వామిన్ అస్య వశే వసామి తవ చేదాజ్ఞా త్వదారాధకం
త్యక్త్వాఽన్యత్ర న సంవసామి శపథః శమ్భో త్వదఙ్ఘ్ర్యమ్బుజే  ॥౨॥

త్వత్పాదామ్బురుహం విహాయ న కదాప్యన్యత్ర గన్తుం మతిః
శమ్భో నిర్మలభావలిఙ్గసదృశం  లిఙ్గం  క్వ వా భూతలే ।

పాతాలేఽపి న మన్దరేఽపి  సుతరాం మేరౌ మహేశాలయే
సత్యం సత్యమిదం పునః పునరిన్దం  సన్దేహవార్తాఽపి  న ॥ ౩॥

కల్యాణాని పదే పదే సుఖమపి స్వామింస్త్వదారాధనే
సిద్ధానామపి  సిద్ధిదం  బహువిధాభీష్టప్రదానోన్ముఖమ్   ।

నిత్యం శఙ్కరభావాలిఙ్గమధునా  సిద్ధిప్రదం   జాతమ-

ప్యగ్రే సిద్ధికరం  కరోతి సతతం సిద్ధిప్రసిద్ధిం    ప్రభో  ॥ ౪॥
శేషాశేషఫణామణిస్ఫురదురు శ్రీకణ్ఠకణ్ఠ   ప్రభో

గఙ్గా తుఙ్గతరఙ్గతి   క్వచిదయం లిఙ్గైకదేశే  పునః ।
ఆనీలా యమునా తరఙ్గతి  పునః సా వాక్ తరఙ్గత్యహో

సా వాచాం విషయో భవత్యపి కథం శ్రీనీలకణ్ఠ  ప్రభో  ॥ ౫॥
లిఙ్గ మఙ్గలదం  మనోరథతతిం తావత్ తనోత్యాదరాత్

ఆదౌ దృష్టమదృష్టభేదజనకం   సృష్టం  విసృష్టం  ఫలమ్ ।
తద్భక్తప్రణతం  ప్రపశ్యతి  ముహుః చిన్తాసమాలిఙ్గితం

ధ్యాతం పూజితమప్యనన్యసదృశం దేయం కిమస్తీత్యపి ॥౬॥

భావలిఙ్గమహిమానువర్ణనమ్ 

అన్యాలోకనదూనమస్య నయనామ్భోజం మదాలోకన-
ప్రేమావిష్కరణప్రభాకరసముత్ఫుల్లం    కిమస్మై  మయా ।

దాతవ్యం భువనత్రయేఽపి  న తథా భూతం ఫలం దృశ్యతే
ధర్మాద్యర్థచతుష్టయాన్యదధికం   దేయం న దృష్టం  ఫలమ్ ॥ ౭॥

శాఠ్యేనాప్యథ మాయయాపి సకృదప్యాలోకితం దైవతం
సర్వాభీష్టఫలప్రదత్వమభవత్   యద్భావలిఙ్గస్య  మే ।

తస్యైతస్య  కిమస్తి దేయమసకృత్ సానన్దమాలోకనే
శైవాయేత్యతిచిన్తయా  పరమిదం కాలం నయత్యన్వహమ్ ॥౮॥

యః పశ్యత్యసకృన్ముదా పరమిదం మే భావలిఙ్గం  ప్రగే
భక్త్యా తద్వశతాముపేత్య నివసామ్యన్యన్న కృత్యం చ మే ।

తస్యాస్మిన్నధమర్ణతాముపగతే  మయ్యప్యదేయే స కిం
కర్తుం పారయతీతి పాపవిముఖశ్చిన్తాబ్ధిమధ్యం  గతః ॥౯॥

ధర్మాద్యర్థచతుష్టయాధికఫలాపేక్షా   న భక్తస్య మే
యద్యప్యస్తి తథాప్యనన్యసదృశం కిం న ప్రదేయం  ఫలమ్ ।

మత్పూజానిరతాయ తన్మమ న చేత్ కిం దేయమిత్యన్వహం
చిన్తాసిద్ధిసమృద్ధిరేవ   బహుధా మత్పూజనాభ్యుచ్చయే ॥ ౧౦॥

యత్కిఞ్చిజ్జలమల్పమప్యుపహృతం  భక్త్యా వినాప్యర్పితం
దాస్యత్యేవ ఫలాని నిర్మలజలైరాసేచనే  కిం ఫలమ్ ।

దేయం కోమలబిల్వపల్లవనవామ్భోజాదిభిః  పూజనే
కింవా దేయమితి ప్రశాన్తిరహితా  చిన్తా న జాతాపి కిమ్ ॥ ౧౧॥

కిఞ్చిచ్చేద్ అపరిష్కృతాన్నమపి మే దద్యాత్ తదా తత్ఫలం
స్యాదస్యాన్నపతిత్వముత్తమమధుక్షీరాజ్యదధ్యన్నదః ।

మహ్యం కిం ఫలమాప్నుయాదితి న కిం చిన్తాఽపి మే జాయతే
జాతా వృద్ధిపరమ్పరాముపగతా  సద్భావలిఙ్గస్య  మే ॥ ౧౨॥

దివ్యైః  కుఙ్కుమకేసరైర్మృగమదేః  కర్పూరఖణ్డైర్నవేః
అన్యైరప్యతిగన్ధసున్దరర    నద్రవ్యైః   యుతం చన్దనైః   ।

దత్తం చేత్ తుహినాన్వితం మయి తదా దేయం మయా కిం ఫలం
శైవాయేతి  విచారసాగరమహాకల్లోలమాలాకులః  ॥ ౧౩॥

యోనిత్యం నవపట్టకూలవపనైః   ధూపైః  ప్రదీపైర్ముహుః 

భావలిఙ్గమహిమానువర్ణనమ్ 

మాణిక్యాభరణార్పణేన విలసచ్ఛత్రస్తథా   చామరైః  ।
ఆదర్శైః  ధ్వజసంయుతైరపి  మహాపూజాం కరోత్యాదరాత్

తస్మై  కిం మమ దేయమిత్యనుదినం చిన్తా నిరన్తా న కిమ్ ॥ ౧౪॥
యోభక్త్యా ప్రణతో  నిధాయ ధరణీపృష్ఠే శిరః సాదరం

తం దేవాః ప్రణమన్తి  తావదసకృత్ దణ్డప్రణామోద్యతాః   ।
కిం తావత్ఫలమాప్నుయాదితి న కిం చిన్తాఽపి మే జాయతే

గన్ధాధిష్ఠితభావలిఙ్గనిలయే    వేదప్రమేయే  మయి ॥ ౧౫॥
యోభక్త్యా నియతః ప్రదోషసమయే  పఞ్చామృతైర్నిర్మలైః 

నీరైరప్యభిషిచ్య  వస్త్రవిమలశ్రీచన్దనాలేపనైః     ।
పుష్పైశ్చమ్పకమాలికాభిరభితః  శ్రీభావలిఙ్గార్చనం 

కృత్వా నృత్యతి తన్మనస్యనుదినం వృత్తిర్హి మే చిన్తయా ॥ ౧౬॥
రుద్రాధ్యాయసహస్రనామపఠనైః    మత్సన్నిధానే నయేత్

యః కాలం స విభూతిపూతహృదయోముక్తో మహాపాతకైః  ।
స్యాదిత్యత్ర కిమద్భుతం శివమనుస్మృత్యాఽపి తత్సన్నిధిం

యాస్యత్యాప్తతమత్వమేష్యతి న సన్దేహోఽత్ర  చిత్రం  చ కిమ్ ॥ ౧౭॥
మాం ద్రష్టుం   యది జాయతే మతిరపి ప్రాతః  ప్రమోదాన్వితో

ముక్తః పాపగణైరపారసుకృతైః   యుక్తః స మాం పశ్యతి ।
ఆధారః సుఖసమ్పదామపి భవత్యాయుః పరం ప్రాప్నుయాత్

ఆరోగ్యం నిగమాగమాదివిహితం శ్రీభావలిఙ్గార్చనే   ॥ ౧౮॥
యోమద్భక్తపదార్చకః సకృదపి ప్రాప్నోతి  శైవం  పదం

మత్పూజానిరతో భవేద్యది తదా వక్తవ్యమత్రాస్తి   కిమ్ ।
తస్మాదన్వహమర్చనీయమమలం శ్రీభావలిఙ్గం   గణైః

ఆరాధ్యం తదనన్యసక్తమనసా సన్త్యజ్య ధర్మాన్తరమ్ ॥ ౧౯॥
కిం తైరధ్వరకోటిభిర్బహువిధద్రవ్యాపహారోద్యతైః  

దానైః  సామపదక్రమాదిసహితైః   కిం వేదపారాయణైః  ।
కిం యోగైస్తపసాఽపి   కిన్తు సకృదప్యశ్రద్ధయాఽప్యర్చితం 

దాస్యత్యేవ హి భావలిఙ్గమమరాః  ప్రాప్యాతిభాగ్యాన్యపి  ॥౨౦॥
శ్రీమృత్యుఞ్జయ   భావలిఙ్గనిలయాపాయామయానాం  లయః

త్వన్నామస్మరణోద్యమే సతి పరం వృత్తః పునరతద్భయమ్ ।
న స్వప్నే ప్రలయేస్పి  నాపి మరణేఽప్యస్యాన్తకాద్వా భయం

తేనేత్థం  దృఢనిశ్చయే సతి ఫలం కిం నామసఙ్కీర్తనే ॥౨౧॥
భో శమ్భో భవ భావలిఙ్గనిలయ  త్వత్పూజనోద్యోగినం

లక్ష్మీస్తావదుపేత్య కిం తవ మతం వాఞ్ఛాఽస్తి తే కుత్ర వా ।
అక్లేశాఙ్గణరిఙ్ఖణప్రణతిభిః     స్థేయం  మయా త్వద్గృహే

స్వామిన్నిత్యపధావతీతి భగవన్ కిం కిం ఫలం పూజనే ॥౨౨॥
త్వత్పూజానిరతాతిశాఙ్కరపురద్వారేషు తావత్ సురాః

సానన్దాఞ్జలిమస్తకాః   ప్రతిదినం  తద్దర్శనాకాఙ్క్షయా   ।
తిష్ఠన్త్యత్ర   కిమద్భుతం త్వయి మహాదేవే ప్రసన్నే  ఫలం

కిం కిం నాస్య భవిష్యతి ప్రతిదినం  శ్రీభావలిఙ్గాలయే   ॥౨౩॥
ఆశాస్యం మమ భావలిఙ్గ సకలం సిద్ధం  త్వదన్యాశ్రయం

వ్యావృత్తం యది మానసం తదితి తే ధ్యానేన కిం పూజయా ।
కిం వా త్వత్పరిచర్యయాపి ఫలమిత్యస్మిన్ విచారే కృతే

తావవ్ద్యాకులతా  న తే భవతు సా త్యాజ్యేతి సమ్ప్రార్థ్యతే  ॥౨౪॥
ఏతావద్వద భావలిఙ్గనిలయ  స్వామిన్ మమాద్యావధి

త్వత్పాదామ్బురుహాన్యచిన్తనపరావృత్తం వికారైర్వినా  ।
చేతస్తత్పురుషార్థభిన్నమపి  తే దేయం మమాస్త్విత్యపి

ప్రత్యాశా  శివపూజనస్య ఫలమస్త్యన్యన్మమ స్యాదితి ॥౨౫॥
కిం నమ్రామరభూరుహైః   నిజగృహద్వారాశ్రితైరాశ్రితైః   

కిం చిన్తామణికామధేనునివహైః  కిం వా నిధీనాం గణైః  ।
ఆకల్పం కమలాపతిప్రభృతిభిః  వృన్దారకైరాశ్రితైః   

ఆనమ్రాఞ్జలిమస్తకైరనుదినం    శ్రీభావలిఙ్గార్చనే   ॥౨౬॥
॥ ఇతి శివరహస్యాన్తర్గతే  భావలిఙ్గమహిమానువర్ణనం   సమ్పూర్ణమ్  ॥
- ॥ శ్రీశివరహస్యమ్  । హరాఖ్యః తృతీయాంశః । పూర్వార్ధమ్  । అధ్యాయః ౩౬।
౧౮౧-౨౦౬ ॥

